
“YASHIL IQTISODIYOT” – BARQAROR 
TARAQQIYOT OMILI
Lapasova Kamola Farhod qizi
TDIU magistranti

Annotatsiya: Ushbu tezisda “yashil iqtisodiyot” konsepsiyasining mazmuni, xalqaro va milliy darajadagi ahamiyati 
yoritilgan. Unda barqaror rivojlanish, ekologik muvozanat va resurslardan samarali foydalanishga qaratilgan strategiyalar 
tahlil qilinadi. O‘zbekistonda “yashil iqtisodiyot”ni joriy etish bo‘yicha amalga oshirilayotgan chora-tadbirlar, xususan 
“Yashil makon” loyihasi va qayta tiklanuvchi energiya manbalari rivoji ko‘rib chiqilgan.

Kalit soʻzlar: yashil iqtisodiyot, barqaror rivojlanish, ekologik xavfsizlik, qayta tiklanuvchi energiya, resurslar samaradorligi, 
“Yashil makon”, O‘zbekiston – 2030 strategiyasi, atrof-muhitni muhofaza qilish.
Abstract: This thesis outlines the content of the "green economy" concept and its international and national significance. 
It analyzes strategies aimed at sustainable development, ecological balance, and efficient resource utilization. The 
measures being implemented in Uzbekistan to introduce the "green economy," specifically the "Green Space" project and 
the development of renewable energy sources, are discussed.

Key words: green economy, sustainable development, ecological security, renewable energy, resource efficiency, "Green 
Space," Uzbekistan – 2030 strategy, environmental protection.
Аннотация: В данной диссертации раскрыто содержание концепции “зеленой экономики”, её международное 
и национальное значение. Анализируются стратегии, направленные на устойчивое развитие, экологический 
баланс и эффективное использование ресурсов. Рассматриваются меры, предпринимаемые в Узбекистане 
для внедрения “зеленой экономики”, в частности, проект “Зеленое пространство” и развитие возобновляемых 
источников энергии.

Ключевые слова: зеленая экономика, устойчивое развитие, экологическая безопасность, возобновляемая энергия, 
эффективность ресурсов, “Зеленое пространство”, стратегия Узбекистан – 2030, охрана окружающей среды.

Jahonda yuz berayotgan global ekologik muammolar va sayyoramiz aholisi o‘rtasidagi iqtisodiy 
nomutanosiblik “yashil iqtisodiyot” konsepsiyasi paydo bo‘lishiga olib keldi. Dunyoda bir necha yillardan buyon 
iqlim o‘zgarishiga qarshi maqsadli kurash davom etayotgani ana shu yo‘ldagi sa’y-harakatlar natijasidir. Chunki 
kelajakni usiz tasavvur etish mushkul. “Yashil iqtisodiyot”ni barqarorlik va resurslardan samarali foydalanish, 
atrof-muhitga salbiy ta’sirlarni kamaytirishga qaratilgan iqtisodiy rivojlanish konsepsiyasi, desak mubolag‘a 
emas. Uning asosiy maqsadi, tabiiy resurslarni saqlash va global ekologik halokatning oldini olishga qaratilgani 
bilan ahamiyatlidir.

Hozirgi kunda iqtisodiyotda “yashil” iqtisodiyot masalasida to‘rtta asosiy yondashuv mavjud:
− umumiqtisodiy – iqtisodiyotni ekologizatsiyalashtirish;  
− tarmoqli – “yashil” tarmoqlarni rivojlantirish;  
− texnologik – ekologik toza oziq-ovqat va sanoat mahsulotlarini yaratishni ta’minlaydigan yangi 

texnologiyalar;  
−sivilizatsion/axloqiy-texnologik – jamiyat madaniyati va qadriyatlarini o‘zgartirish orqali ongli o‘tish1.
“Yashil iqtisodiyot”ga o‘tish borasida xalqaro miqyosda yetarli tajriba to‘plangan va bugungi kunda 

muvaffaqiyatli amalga oshirib kelinmoqda. Rivojlangan davlatlarning “yashil iqtisodiyot” bo‘yicha tajribasini 
o‘rganish va undagi eng muhim yo‘nalishlarni joriy etish katta ahamiyat kasb etadi. Masalan, Yevropa Ittifoqi 
mamlakatlarida “yashil iqtisodiyot” tamoyillarini amalga oshirish uzoq muddatli barqaror rivojlanish siyosatining 
muhim jihati hisoblanadi. Yevropa Ittifoqi iqlim muvozanatiga erishish, biologik xilma-xillikni saqlash, hayot 
sifatini yaxshilash hamda iqtisodiy barqarorlikni mustahkamlash uchun ekologik toza va resurslarni tejaydigan 
texnologiyalarni faol ravishda targ‘ib qilmoqda2.

Aytish joizki, “O‘zbekiston – 2030” strategiyasida bu boradagi ustuvor vazifalar belgilab olingan. 
Xususan, BMTning Iqlim o‘zgarishi to‘g‘risida hadli konvensiyasining Kioto protokoli va Parij bitimi doirasida 
mamlakatning global hamjamiyat oldida olgan majburiyatlarini bajarishda tarmoq va sohalarning uyg‘un “yashil 

1 Вукович Н. А. “Зеленая” экономика: определение и современная эколого-экономическая модель // Вестник УрФУ. Серия эко-
номика и управление. 2018. Т. 17. № 1. С. 128–145.

2 https://ecosphere.press/2021/05/31/evropejskij-zelenyj-kurs-uglerodnyj-nalog-i-chto-oni-znachat-dlya-rossii/

transformatsiya”sini amalga oshirish, ularning raqobatbardoshligi va resurs tejamkorligini ta’minlash, iqlim 
o‘zgarishi oqibatlarini yumshatish va unga moslashish hamda aholining yashash sifatini yaxshilash bilan birga 
iqtisodiy o‘sishning yangi “yashil rivojlanish” modeliga o‘tish bo‘yicha bir qancha maqsadlar belgilab olingan3.

Barqaror o‘sish “yashil iqtisodiyot” kontekstida iqtisodiy, ekologik va ijtimoiy muammolar o‘rtasida 
muvozanatga erishishni anglatadi. Bu iqtisodiy rivojlanishni ekotizimlar va kelajak avlodlar farovonligiga zarar 
yetkazmasdan ta’minlaydigan strategiyalarni amalga oshirishni talab qiladi. Biroq, “yashil iqtisodiyot” doirasida 
barqaror o‘sishni ta’minlash turli muammolarni keltirib chiqaradi, jumladan, energetika va ishlab chiqarish 
infratuzilmasini o‘zgartirish zarurati, siyosiy va institutsional muhitda o‘zgarishlar kiritish, an’anaviy iqtisodiy 
tarmoqlarning qarshiligini yengib o‘tish masalalari shular jumlasidandir. 

O‘zbekiston ham iqlim o‘zgarishi va atrof-muhit ifloslanishi tufayli global ekologik muammolarga duch 
kelmoqda. Shu sababli, mamlakat barqaror rivojlanish yo‘lida muhim qadamlarni qo‘ymoqda. 2025-yilni “Atrof-
muhitni asrash va yashil iqtisodiyot yili” deb e’lon qilgan. O‘zbekistonda “yashil” rivojlanish milliy harakat darajasiga 
ko‘tarilgan bo‘lib, Prezident Shavkat Mirziyoyev tashabbusi bilan turli ekologik loyihalar ilgari surilmoqda. 
Jumladan, “Yashil makon” milliy loyihasi doirasida o‘rmonlarni tiklash va yashil hududlarni kengaytirish, 
shuningdek, quyosh va shamol elektr stansiyalarini rivojlantirish bo‘yicha chora-tadbirlar ko‘rilmoqda4. 
Ushbu tadbirlar ekologik holatni yaxshilash bilan birga mamlakatning energetik mustaqilligini kuchaytirishga 
va aholi hayot sifatini oshirishga xizmat qiladi. Shuningdek, tabiiy gaz, chiqindilar va chorvachilik sohalarida 
metan emissiyasining bazaviy holati aniqlanadi. Umumiy quvvati 4,5 gigavattli yirik quyosh va shamol elektr 
stansiyalarini ishga tushirish, quvvati 785 megavattli quyosh panellari o‘rnatish, quvvati 225 megavatt bo‘lgan 
gidroelektr stansiyalari barpo etish orqali jami qayta tiklanuvchi energiya manbalari ulushi elektr energiyasi ishlab 
chiqarishda 26 foizga, jami generatsiya quvvatlari tarkibidagi ulushi 40 foizga yetkaziladi. Yangi quriladigan 
bino inshootlari va uy-joylarning energiya samaradorligidan kelib chiqib, “yashil bino” sertifikati joriy qilinadi. 
Mamlakatimizda “yashil” texnologiyalarni joriy etish, suvni tejash, ko‘kalamzor hududlarni keskin ko‘paytirish, 
chiqindilar muammosini hal qilish, eng muhimi, aholi salomatligini mustahkamlash kabi masalalarni hal etib 
borish har doim ustuvor bo‘lib qoladi. Iqtisodiy o‘sishning yangi “yashil” rivojlanish modeliga o‘tish, ekologik 
vaziyatni yaxshilash va dunyodagi ijtimoiy muvozanatni ta’minlashga xizmat qilish barobarida odamlar turmush 
tarziga ham ijobiy ta’sir ko‘rsatadi.

